
Gobernuak 2009. urteko Nafarroako Ingurumenaren Egoerari buruzko Txostena aurkeztu du
Nafarroako iraunkortasunaren gakoak berrikusi ditu, azterketa nazional eta europar guztietako adierazle homogeneoetan oinarrituta 
Osteguna, 2009ko azaroaren 26a. Landa Garapena eta Ingurumen Sailak 2009. urteko Nafarroako Ingurumenaren Egoeraren Txostena aurkeztu du. Bertan, Foru-Erkidegoko iraunkortasunaren gakoak berrikusten dira, azterketa nazional eta europarretan aplikatutako adierazle, tasa eta baloreetan oinarrituta. Beraz, gai horren gaineko erabakiak hartzeko iturria da; horrez gain, hiritarrei informazio eskaintzeko tresna, Sailak adierazi duenez.

2009. urteko Nafarroako Ingurumenaren Egoerari buruzko Txostena egiteko 44 adierazle erabili dira, 26 bereziki ingurumenekoak; horrez gain, beste 10 garapen ekonomikokoak eta 8 gizarte mailako kontuei buruzkoak; izan ere, elkarren artean harremana zuten kontzeptuak dira eta era berean, beharrezkoak testuinguruko datuak ulertzeko.

2009. urteko Nafarroako Inguruenaren Egoerari buruzko Txostena estatu mailako bestelako batzuen osagarria da, besteak beste, Espainiako Ingurumen Profila, Ingurumen Ministerioarena edo Espainiako Iraunkortasunaren Txostena, Iraunkortasun Behatokiarena; halaber, Europa mailakoak, besteak beste, Ingurumenaren Europako Agentziaren Lau Urteko Txostena edo Europar Batasuneko Estatistika Bulegoaren Eurostat) Iraunkortasunari buruzko Txostena.

Txostena mandatu europar baten eskakizuna da, Administrazio Publikoak, gutxienez urtean behin, ingurumenaren egoerari buruzko azterketa egitera behartzen dituena, administrazio guztietarako homogeneoak diren adierazleak erreferentziatzat hartuta, gizarte, ekonomia eta ingurumen alderdiak kontuan hartzen dituztenak. 44 adierazle dira, Europan garapen iraunkorra lortzeko bidearen ebaluazio kuantitatiboa sustatzekoak.
Ingurumen-adierazleak
Adierazi bezala, ingurumenaren atalak hamar eremu aztertzen ditu, era horretan, ondoko kontzeptuen gaineko iraunkortasunarekiko ikuspegi orokorra lortzeko: energia, garraioak, ura, airea, klima-aldaketa, lurzorua, hondakinak, espazio naturalak, basoak eta iraunkortasuna. 

Energiari dagokionez, aipatzekoa da Nafarroak 25 urte daramatzala lanean energia berriztagarrien sektorean eta bere kontsumo elektrikoaren %65, iturri horretatik datorkio; 2010. urtean ehuneko hori %75 era heltzea espero da (Espainiaren aurreikuspena urte horretarako %29 da). Horrez gain, Nafarroako energia-horniketa gaitasuna %22,8 hazi da azken urteetan; bitartean, Espainian %19,74 jaitsi da. Txostenak azaltzen duenez, helburua energia-kontsumoa murriztea da, baina garapen sozial eta ekonomikoaren maila mantenduta.
Garraioei dagokienez, eta adierazle gisa ibilgailu pribatu kopurua hartuta, txostenaren arabera, Nafarroan 148,79 ibilgailu daude mila biztanleko, Foru-Erkidegoa Espainiako batez bestekoaren azpitik jarrita (163,69). Halaber, txostenak dioenez, Nafarroan 16 urtetik gorako pertsonen %53,8 oinez, bizikletaz edo garraio publikoan joaten da, estatu mailako batez bestekoa %54,7 denean. Bestalde, adierazten den bezala, Nafarroa zortzigarren erkidegoa da garraio publikoaren erabileran, nahiz eta Espainiako batez bestekoaren azpitik dagoen (%21,7). 

Urari dagokionez, txostenaren arabera, Landa Garapena eta Ingurumena Sailaren esanetan, Nafarroako ibaien kalitatea oro har ona da. Horrela, gehienek jada Uraren Zuzentarau Markoa gainditzen dute, eta gainera, kontua da Foru-Erkidegoa, Espainia barruan, ur hondakin gehien arazten duena dela: %97. Horrez gain, ur-kontsumoa moderatzen ari da; izan ere, %20 murriztu da azken 4 urteetan.
Aireari dagokionez, aipatzekoa da Nafarroan 8 estazioko sarea dagoela airearen kalitatea ebaluatzeko, zehazki kutsagarriak (sufre-dioxidoa, PM10 partikulak, ozonoa, nitrogeno-oxidoa eta karbono-monoxidoa). Parametro batean ere ez da gainditu EBk markatutako maila.

Ozono troposferikoari dagokionez (atmosferaren bigarren mailako kutsagarria, harreman estua duena ingurumeneko tenperaturarekin), jada 2020. urterako ezarritako helburuak bete dira (balore objektiboa ez gainditzea giza osasunaren babeserako, urtean 25 egun baino gehiagoan) Iruñean, Mendian eta Erdizonaldean. 2020. urterako ezarritako helburua ez da betetzen Nafarroako Erriberan; izan ere, gizakientzako ozono troposferikoaren batez besteko baloreak gainditu egiten dira 26 egunez urtean. Puntu honetan, ezinbestekoa da gogoratzea Nafarroako Gobernuak telefono bidezko alerta-sistemak ezarri dituela; halaber, sms eta Internet bidez, denbora errealean ozono troposferikoaren baloreak ezagutarazteko (www.calidaddelaire.navarra.es).

Klima-aldaketari dagokionez, Nafarroak 2008. urtean %19,33 gainditu zuen negutegi efektuko gasen isurketarako zuen esleipena. Zehazki eta gasen isurketaren eskubideei dagokienez, Nafarroan 23 industria-instalazio daude, isurketak Esleitzeko Plan Nazionalak araututakoak. 2008. urtean 2.482.138 isurketa-tona esleitu zitzaizkion, nahiz eta benetako isurketa %19,33 handiago izan zen.

Bestalde, negutegi-efektuko gasen isurketa (GEI) %68 hazi da 1990 eta 2007 artean, nahiz eta 2005etik murrizten ari den. GEI gehien isurtzen duen sektorea industria-erregaiena da, ondoren, nekazaritza, garraioak eta energia-ekoizpena.

 Lurzorua, hondakinak eta espazio naturalak
Txostenak aipatzen duen beste puntuetako bat lurzoruaren egoera da. Puntu horretan, dokumentuaren arabera, Nafarroak une honetan 650.000 hektarea ditu mendi-masan, eta horietako 500.000 basoak dira. Gehiengoak pagadiak (130.000 hektarea) eta baso-pinuak (60.000) dira; ondoren, arteak eta karraskoak (40.000). halaber, arbola populazio garrantzitsuak daude: haritzak, pinu beltzak, izeiak eta makalak.
Gure inguruko bestelako erkidegoetan ez bezala, Nafarroako mendi-masa %24 handitu da azken 25 urteetan, Corine Land Cover (CLC) proiektu europarraren datuek adierazi bezala. Azterketa horrek ezartzen duenez, lurzoruaren okupazioan izandako aldaketak zehazteko, Nafarroan berreskuratutako mendi-masa gehiena, ordura arte nekazaritzan erabilia zen.

2000 eta 2006 artean, Nafarroako lurzoruen 30 kilometro karratu erabileraz aldatu dira.Gehiena (%66) azalera artifizial bihurtutako nekazal lurzorua izan da.

Hondakinen atal honetan, txostenaren arabera, Nafarroak hiri hondakin solidoen ekoizpena %12,76 handitu du azken hamarkadan, nahiz eta Espainiako tasari baxuenetakoa izaten jarraitu. Foru-Erkidegoa lider da birziklapen-tasetan. Oro har, hondakinen birziklapena %53 hazi da 2002 eta 2008 artean, nahiz eta plastiko eta metaletarako tasa oraindik Ebk markatutako helburutik urrun den.

Bestalde, txostenak azpimarratzen duenez, nafar bakoitzak urtean 450 kilogramo hiri hondakin solido sortzen ditu, Estatuko hirugarren tasa baxuena da, Katalunia eta Galiziaren atzetik, Europako batez bestekoaren azpitik. Horrela bada era, azken hamarkadan (1998-2008) RSU sortzea %12,76 hazi da. Industria-hondakin arriskutsuen sorrera 515 jaitsi da. Kudeaketa transferentziarako 9 zentroren bidez egin da.

Espazio naturalei dagokienez, Nafarroako babestutako azalera 1996. urtean zuen %7,1etik (74.155) %15,9ra hazi da (165.246 ha) 2008an. Une honetan, 111 zonalde babestu daude Nafarroan. 
Basoen kapituluan azaldu bezala, egoera orokorra ontzat jo daiteke, nahiz eta asko sufritu urte oso sikuetan. Sute-saiakera tasa handia dago (gehienak zabarkeriagatik), nahiz eta gertaera horiek oro har garrantzi handirik ez izan.

Azkenik, eta iraunkortasunari dagokionez, dokumentuak azpimarratzen duenez, Nafarroak apustu egin du gai horretan, eta horretarako 21 Tokiko Agentzia jarri ditu abian 174 udalerritan, populazioaren %85ean eragiten dutenak.

